
Cənab Prezident “Rossiya-1” və 
“Əl-Cəzirə” televiziya kanallarına 
müsahibələrində ordumuzun əks-hücum 
əməliyyatlarının başlaması məsuliyyətinin 
Ermənistanın üzərinə düşdüyünü faktlar-
la, ardıcıllıqla izah edir, 28 il danışıqlar 
prosesinə sadiq qalan Azərbaycana başqa 
seçim buraxılmadığını bildirir.

Qeyd olunur ki, münaqişənin həlli 

üçün beynəlxalq hüququn normala-
rı, beynəlxalq təşkilatların qərar və 
qətnamələri baxımından bizim çox geniş 
dəstəyimiz var. 27 il bundan əvvəl BMT-
nin Təhlükəsizlik Şurası Ermənistan 
qoşunlarının geri çəkilməsini tələb edən 
qətnamələr qəbul etmişdir. Birləşmiş 
Millətlər Təşkilatının Baş Assambleyası 
da eyni addımı atıb. İslam Əməkdaşlıq 
Təşkilatı, Qoşulmama Hərəkatı, Avropa 
Parlamenti kimi digər beynəlxalq qurum-
lar və başqaları da həmçinin. Lakin bu, 
kifayət etmir. Çünki təcavüzkara kifayət 
qədər praktiki təzyiq yoxdur. Beləliklə, 
biz burada beynəlxalq hüquq və reallıqda 
baş verənlər arasında ziddiyyət görü-
rük. Ermənistan tərəfindən beynəlxalq 
hüquqa və normalara açıq şəkildə məhəl 
qoyulmaması dünya ictimiayyətinin gözü 
qarşısında baş verir. Məlum olduğu kimi, 
bəzi hallarda BMT Təhlükəsizik Şurasının 
qətnamələri bir neçə gün, bəlkə də bir 
neçə saat ərzində icra olunur. Lakin bizə 
gəldikdə qətnamələr uzun illərdir ki, kağız 
üzərində qalıb. Beləliklə, təcavüzkara 
praktiki təzyiqin olmaması münaqişənin 
nəyə görə bu qədər uzun çəkməsinin 
səbəblərindən biridir. Ermənistanın 
riyakar, qeyri-konstruktiv və yalançı 
siyasəti nəticəsində hazırda danışıqlar 
faktiki olaraq dayandı. Açıq danışıqlar-
dan qaçan Ermənistan hökuməti müxtəlif 
təxribatlarla danışıqlara əngəl törətməyə 
başladı.

“Əgər son iki ildə “inqilab”dan sonra 
Ermənistanın etdiklərinə və nə bəyan 
etdiklərinə nəzər salsaq, görərik ki, 
onlar bizi həmişə təhrik ediblər və yeni 
müharibəyə başlamağı hədəfə alıblar və 
bunun səbəbi isə danışıqları tamamilə poz-
maq idi. Onlar Azərbaycana qarşı bir neçə 
hərbi təxribat törədiblər”. “Əl-Cəzirə” 
televiziya kanalına müsahibəsində cənab 
Prezident belə deyib. 

Son vaxtlar Ermənistanın Azərbaycana 
qarşı hərbi təxribatları sistemli xarakter 
daşıyır. İyul, avqust və sentyabr ayların-
da baş vermiş hərbi təxribatlar regiona 
təhlükə yaradır və Azərbaycanı hərbi 
qüvvədən istifadə etməyə təhrik edir. 
Əgər Ermənistanın baş naziri deyirsə ki, 
“Qarabağ Ermənistandır”, Azərbaycan 
Ermənistanla yox, qondarma “Dağlıq Qa-
rabağ respublikası” ilə danışıqlar aparma-
lıdır, onda hansı danışıqlardan söhbət gedə 
bilər?! Bu, onların əraziləri geri qaytarmaq 
istəmədikləri, danışıqların sonu deməkdir. 
Danışıqlar formatını dəyişdirmək cəhdləri 
bir daha onu göstərir ki, Ermənistanın əsas 
məqsədi danışıqları pozmaq və status-kvo-
nu saxlamaqdır. Halbuki ATƏT-in Minsk 
qrupunun həmsədr ölkələrinin dövlət baş-
çıları dəfələrlə bəyan etmişlər ki, status-
kvo qəbuledilməzdir və bu, o deməkdir ki, 
işğala son qoyulmalıdır.

Ermənistanın Azərbaycana 
 qarşı təxribatları bu faktlarla bitmir. 
“Azərbaycanın qədim şəhəri olan Şuşada 
qondarma kriminal xunta rejiminin 
başçısının “andiçmə” mərasimi keçirilmiş-
dir. Bu, təxribat deyilmi? Bu, bizə qarşı 
təhqirdir. Onlar hesab edirdilər ki, biz bu 
təhqirlə barışacağıq, razılaşacağıq. Onlar 
bizi şüurlu şəkildə təxribatlara çəkirlər”. 
Ermənistanın baş naziri bəyan etmişdir ki, 
on minlərlə insanı birləşdirən “könüllü” 
hərbi birləşmələr yaradılacaqdır. Bu, nə 
üçün lazımdır? Bu, Azərbaycana qarşı 
indiki təxribatın hazırlıq mərhələsi idi. 

Ermənistan işğal edilmiş torpaqlarda 
qanunsuz məskunlaşma siyasəti aparır. 
Bu yaxınlarda Livan ermənilərindən 
ibarət bir neçə ailə Dağlıq Qarabağa, o 
cümlədən Azərbaycanın qədim şəhəri olan 
Şuşaya yerləşdirildi. Bu, hərbi cinayətdir. 

Bu, Cenevrə Konvensiyasına tamamilə 
ziddir. Bu, bizə qarşı növbəti təxribatdır. 
İşğal edilmiş torpaqlarda məskunlaşma 
aparmaq cinayət hesab olunur və bu 
siyasət Ermənistan tərəfindən uzun 
illər ərzində aparılır. İş burasındadır ki, 
Ermənistanda mövcud olan ağır iqtisa-
di, siyasi və sosial vəziyyətə görə ölkə 
əhalisi azalır. Ermənistanda demoqrafik 

böhran yaşanır və onlarda insan resurs-
ları yoxdur ki, işğal edilmiş torpaqlarda 
öz adamlarını yerləşdirsinlər. Ona görə 
xaricdə yaşayan ermənilərə ümid edirlər. 
Hazırda bu siyasət davam etdirilir. 
Nəhayət, həyasızlığın son həddi olaraq, 
Ermənistanın baş naziri Azərbaycan qarşı-
sında 7 şərt qoyur. 

Çox təəssüf ki, ikili standartlar 
davam edir və beynəlxalq qətnamələr 
kağız üzərində qalır. Əgər Ermənistan 
iradə göstərsəydi və əsas beynəlxalq 

təşkilatların qətnamələrinə uyğun şəkildə 
davransaydı, münaqişə indiyədək həll 
edilmiş olardı. Baxmayaraq ki, 1993-cü 
ildə BMT Təhlükəsizlik Şurası qoşunların 
bizim ərazilərdən dərhal, tam və qeyd-
şərtsiz çıxarılması ilə bağlı dörd qətnamə 
qəbul etdi, bu qətnamələr kağız üzərində 
qalmaqdadır. 

Prezident İlham Əliyev xüsusilə son 
iki ildə beynəlxalq ictimaiyyətə, son 
günlərdə isə BMT səviyyəsində müraciət 
edərək, Ermənistanın təxribatları, onun 
yeni işğalçılıq planları, müharibəyə 
hazırlaşması haqqında məlumat verib 
və beynəlxalq ictimaiyyəti erməni faşist 
dövlətini durdurmağa çağırıb. Amma 
təəssüf ki, beynəlxalq təşkilatlar və 
dünya dövlətləri susqunluq göstərdilər. 
Və Azərbaycan dövləti işğalçı, təcavüzkar 
Ernənistanı özü durdurmaq qərarını verdi. 
Azərbaycan işğal edilmiş torpaqlarını 
beynəlxalq hüquq çərçivəsində azad 
etmək, ərazi bütövlüyünü bərpa etmək 
məqsədilə antiterror əməliyyatına başladı. 
Azərbaycanın döyüş meydanında üstün-
lüyü işğalçı Ermənistanın, ona havadarlıq 
edən dövlətlərin, beynəlxalq təşkilatların 
narahatlığına səbəb olur.

Sentyabrın 27-dən başlayaraq hər 
gün bir çox aparıcı dünya dövlətlərinin 
başçıları, ATƏT-in Minsk qrupu da daxil 
olmaqla, beynəlxalq təşkilatların rəhbərləri 
Azərbaycan dövlət başçısına zənglər edir, 
bəyanatlar verirlər, Azərbaycanı əks-
hücumu durdurmaga çağırırlar. 30 ilə ya-
xın öz mövqesizliklərı, fəaliyyətsizlikləri 
ilə işğalçı Ermənistana faktiki dəstək 
verən dövlətlər və beynəlxalq təşkilatlar, 
birdən-birə cənab Prezidentə zəng vurmaq 
üçün növbəyə duraraq, Azərbaycanı sülhə, 
danışıqlar prosesinə dəvət edir, ölkəmizin 
beynəlxalq hüquq çərçivəsində apardığı 
əməliyyatlara mane olmağa çalşırlar. 
Məqsəd birdir: Ermənistanı qorumaq.

Cənab Prezidentin cavabı qəti və 
birmənalı oldu: “Bizim mövqeyimiz 
dəyişməz olaraq qalır. Mənim tələb 
etdiklərim tamamilə beynəlxalq hü-
quqa müvafiqdir, çünki bütün dünya 
Azərbaycanın ərazi bütövlüyünü tanı-

yır və dünyanın heç bir ölkəsi “Dağlıq 
Qarabağ respublikası”nı tanımır. Mənim 
söylədiyim sözlər demək olar ki, BMT 
Təhlükəsizlik Şurasının qətnamələrinin 
mətnidir. Onlar bizim ərazilərimizi tərk 
etməlidir və yalnız ondan sonra müharibə 
dayanacaq, münaqişəyə son qoyulacaq”.

Bütün bu addımlar fonunda dünya 
dövlətləri, nəhayət, dərk etməlidirlər ki, 

ədalət deyilən bir meyar var. Dövlətimizin 
başçısı İlham Əliyevin Müdafiə Nazir-
liyinin Mərkəzi Hərbi Klinik Hospita-
lında müalicə olunan yaralı hərbçilərlə 
görüşündəki nitqində söylədiyi fikirlər 
dünyanın bugünkü mənzərəsini təqdim 
edir: “Mən açıq demişəm, bir daha demək 
istəyirəm ki, bu qanlı döyüşlər bizim üçün, 
bütün Azərbaycan xalqı üçün həqiqət anı-
dır. Biz görürük kim kimdir. Biz görürük 
ki, bəzi hallarda yaxşı sözlər deyən, yaxşı 
bəyanatlar verən bəzi tərəflər öz sözünün 

arxasında durmur. Sözdə bir şey deyilir, 
əməldə başqa şey edilir…İndiki şəraitdə 
hansısa tərəflərdən dialoqa çağırışlar 
edilməsi, yersizdir. Bunu beynəlxalq 
təşkilatlar edir, bunu BMT edir. Biz bunu 
təbii ki, qəbul edirik. Bunu ATƏT edir, biz 
bunu qəbul edirik. Çünki ATƏT-in manda-
tı var. Yoxsa ki, kimsə deyir gəlin belə dia-
loqu başlayaq, biz də kömək edək, bunlara 
ehtiyac yoxdur. İndi həqiqət anıdır. Sən 
kimin tərəfindəsən? Haqqın, yoxsa, şərin? 
Dostun, yoxsa düşmənin?”

Nüfuzlu beynəlxalq təşkilatlar özlərini 
ədalət, sülh tərəfdarı kimi göstərməyə 
çalışsalar da, reallıq budur ki, onlar 
Ermənistana dəstək göstərməkdə davam 
edirlər. ATƏT-in Minsk qrupunun 3 
həmsədri bir neçə gün əvvəl bəyanatla 
çıxış edib. Bu bəyanatlar bölgədə sülhə 
töhfə verməyə xidmət etmir. Fransa 
Prezidenti Emmanuel Makronun son 
açıqlamaları da bu qəbildəndir. Mak-
ron deyir ki, “Qarabağın Azərbaycan 
tərəfindən yenidən ələ keçirilməsini qəbul 
etməyəcəyik”. Qarabağ Azərbaycan tor-
pağıdır. Azərbaycan torpağının işğalçıdan 
azad olunması Azərbaycan xalqının haqqı-
dır və beynəlxalq hüququn tələbidir.

Fransa kimi bir dövlətin, ən əsası 
BMT Təhlükəsizlik Şurasının 5 dai-
mi üzvündən, ATƏT-in Minsk qrupu 
həmsədrlərindən biri kimi belə mövqe 
tutması onun münaqişənin nizamlanması 
prosesindəki beynəlxalq mandatına ziddir, 
neytral vasitəçilik missiyasının tələblərinin 
kobudcasına pozulmasıdır. Minsk qrupu 
həmsədri olan ölkənin vasitəçilik missiya-
sına uyğun gəlmir, birtərəfli və qərəzlidir. 
Makronun bəyanatı bir daha göstərmiş 
oldu ki, Fransa dövləti Ermənistanın 
işğalçı siyasətini dəstəkləyir və beynəlxalq 
dəyərləri tapdalayır. 

Cənab Prezident “Əl-Cəzirə” te-
leviziya kanalına müsahibəsində bu 
haqda belə deyib: “Son günlərdə əks-
təsir göstərən, neytrallıq mövqeyində 
müəyyən dəyişikliyi nümayiş etdirən bəzi 
bəyanatlar görməyimiz bizi narahat edir. 
Hər bir ölkənin öz mövqeyi ola bilər, 
bu, normaldır. Lakin əgər siz belə həssas 

məsələdə vasitəçisinizsə, bu mövqedən çı-
xış etməlisiniz. Əgər milli mövqeyinizdən 
çıxış etmək istəyirsinizsə, onda siz Minsk 
qrupunun həmsədrliyindən çıxmalısınız, 
istədiyinizi deyin, kimi istəyirsinizsə 
onu günahlandırın, baş verənlərlə bağlı 
sübutu olmayan xəbərlər verin və sözsüz 
ki, heç kim etiraz etməyəcək. Lakin əgər 
siz vasitəçisinizsə, neytral olmalısınız, 
vasitəçi olmalısınız. Əks halda, vasitəçilik 
bizim tərəfimizdən qəbul edilməyəcək. 

Fransa prezidenti Qarabağın tarixinı 
bilməyə bilər, amma beynəlxalq hüququ 
və xüsusilə Fransanın tarixini bilməlidir. 
Tarixə nəzər salsaq, Fransa dövlətinin 
soyqırımı törətmiş bir ölkə olduğunu görə 
bilərik. Məhz bu səbəbdən də işğalçı-
lıq siyasətini dəstəkləməsi bunun əyani 
sübutudur. Əlcəzair xalqı Fransanın 
hakimiyyəti altında 132 ildə (1830-1962) 
müstəqillik uğrunda mübarizə aparmış və 
nəticədə fransızlar tərəfindən 1,5 milyon 
əlcəzairliyə qarşı soyqırımı həyata keçir-
mişdir. Fransanın Vyetnam, Cibuti (XIX 
əsrin 60-cı illəri), Çad (ötən əsrin 50-ci 
illəri), Qabon və Tunisdə (1881) törətdiyi 
soyqırımı zamanı 10 minlərlə insan həlak 
olmuşdur. Bu gün davam edən Kameru-
nun ingilisdilli və fransızdilli bölgələri 

arasındakı savaş Fransanın müstəmləkə 
dövrünün Afrika ölkələrinə qoyduğu acı 
mirasdır.

Azərbaycan işğalçıya qarşı Vətən 
müharibəsi aparır. Qarabağ Azərbaycanın 
əzəli torpağıdır. Azərbaycan əsgəri öz 
torpağında vuruşur. Həmçinin qeyd etmək 
lazımdır ki, Azərbaycan Ermənistanın 
işğal etdiyi torpaqlarımızı azad etməsi 
üçün bütün hallarda beynəlxalq hüquqa 
əsaslanır. Dünyanın ali beynəlxalq qurumu 
olan BMT-nin nizamnaməsində göstərilir 

ki, hər bir dövlətin özünümüdafiə haqqı 
var və biz bundan istifadə edirik, özümüzü 
müdafiə edib, əks-hücum əməliyyatına 
keçib bu gün düşmənə sarsıdıcı zərbələr 
endiririk.

Prezident oktyabrın 7-də “Euronews” 
televiziyasına verdiyi müsahibədə bir 
daha sülh məsələsi ilə bağlı verilən suala 
cavab verərək dedi: “Sizə deyə bilərəm 
ki, prezidentlik müddətimdə Ermənistanın 
iki sabiq prezidenti və indiki baş naziri 
ilə bəlkə də onlarca danışıq aparmışam. 
Əvvəlki debatlar ərzində biz danışıqlar 
masasında əsaslı irəliləyişə nail olmuş-
duq. Biz bugünkü münaqişənin həlli üçün 
prinsipləri işləyib hazırlamışdıq. Biz kons-
truktiv idik. Danışıqlar 1992-ci ildən bəri 
davam edirdi. Təsəvvür edirsiniz? Demək 
olar ki, 30 il müddətində biz ümidlərlə ya-
şayırdıq. Vasitəçilər bizə “bir az gözləyin, 
Ermənistan tərəfindən daha konstruktiv 
yanaşma olmalıdır” deyirdilər. Lakin iki il 
bundan əvvəl dövlət çevrilişi nəticəsində 
bu baş nazir hakimiyyətə gələndən sonra 
danışıqlar prosesini tamamilə məhv etdi. 
Mənim onunla dəfələrlə görüşlərim 
olmuşdur, lakin bu görüşlər tamamilə 
mənasız idi. O, mənə əraziləri geri qaytar-
mayacaqlarını dedi, onlar Dağlıq Qara-
bağın Ermənistana birləşməli olduğunu 
deyirdi. Beləliklə, bunlar mənim üçün 
tamamilə qəbuledilməz tələblər idi və on-
lar vasitəçilər üçün də qəbuledilməz idi”.

Cənab Prezidentin dəfələrlə qeyd 
etdiyi kimi, “Dağlıq Qarabağ məsələsi 
bizim milli məsələmizdir. Dağlıq Qarabağ 
məsələsinin həlli bizim tarixi vəzifəmizdir. 
Mən dəfələrlə demişəm, bu gün də 
demək istəyirəm, biz bu məsələni elə həll 
etməliyik ki, Azərbaycan xalqı bundan 
razı olsun. Biz bunu elə həll etməliyik ki, 
tarixi ədalət bərpa edilsin. Biz bunu elə 
etməliyik ki, Azərbaycanın ərazi bütövlü-
yü bərpa olunsun”. 

Tamam CƏFƏROVA, 
Milli Məclisin deputatı,  

tarix üzrə fəlsəfə doktoru,  
dosent

Biz milli qürurumuzu və şərəfimizi hər şeydən uca tuturuq!

“Dağlıq Qarabağ məsələsinin həlli 
bizim tarixi vəzifəmizdir”

Bu gün ölkəmiz tarixi günlər yaşayır. Şanlı Azərbaycan 
 Ordusu Ali Baş Komandanın rəhbərliyi ilə 30 il işğal altın-
da olan torpaqlarımızı azad edir, qəhrəmanlıq tariximizə yeni 
səhifələr yazır. Azərbaycan sentyabrın 27-dən başlayan əks-
hücum əməliyyatlarını uğurla davam etdirir, düşmənin hərbi 
texnikası və canlı qüvvəsi məhv edilir. Bütün dünyanın diqqəti 
Azərbaycandadır. Dünyanın məhşur telekanalları Azərbaycan 
Prezidenti, Ali Baş Komandan İlham Əliyevdən müsahibələr 
alır, Azərbaycan və Ermənistan arasında nə baş verdiyini onun 
dilindən eşitmək istəyirlər. Azərbaycan Prezidenti yüksək intel-
lekti, peşəkar siyasətçiyə xas olan qətiyyətli, təmkinli, məntiqli cavabları ilə region həqiqətlərini 
dünyaya çatdırır. Cənab Prezidentin çıxışlarından sonra hətta Azərbaycanı sevməyənlər belə artıq 
anlayırlar ki, ölkəmizin mübarizəsi həm tarixi, həm də beynəlxalq hüquq baxımından ədalətlidir. 
Azərbaycan müharibə aparmır, Azərbaycan erməni işğalı altında olan torpaqlarını azad edir, öz 
ərazi bütövlüyünü bərpa edir.

Azərbaycan tatarları ekstremist 
çağırışlara və erməni təcavüzünə 

qarşı bəyanatla çıxış ediblər
Azərbaycan Tatar İcmasının 

nümayəndələri ekstremist çağırışlara və 
erməni təcavüzünə qarşı bəyanatla çıxış 
ediblər.

Bəyanatda deyilir: “Azərbaycanda siya-
si vəziyyətin sabitliyini pozmaq niyyəti ilə 
Azərbaycanın çoxsaylı milli azlıqlarına ün-
vanlanmış, qondarma “təyini-müqəddərat”ı 
qızışdırmaq üçün müxtəlif kütləvi informasiya 
vasitələrinin ekstremist çağırışlarına cavab 
olaraq bəyan edirik: 

Azərbaycan tatarları Azərbaycanın öz 
torpaqlarını erməni işğalından azad etmək 
uğrunda ədalətli mübarizəsini birmənalı olaraq 
dəstəkləyirlər. Biz Azərbaycanda doğulmu-
şuq, burada boya-başa çatmışıq. Azərbaycan 
bizim Vətənimizdir. Biz Azərbaycan xalqı-
nın ayrılmaz tərkib hissəsiyik. Biz heç vaxt 
və heç bir məsələdə Azərbaycan cəmiyyəti 
tərəfindən, Azərbaycan hökuməti tərəfindən 
heç bir sıxıntıya məruz qalmamışıq. Biz tatar 
və rus dillərində danışırıq, Azərbaycan dili-
ni ana dilimiz hesab edirik. Biz Azərbaycan 
musiqisini və ədəbiyyatını sevirik. Biz doğma 
Azərbaycanımızın naminə çalışır və yaradırıq. 
Biz Azərbaycan Silahlı Qüvvələrində xidmət 
edirik. Biz müxtəlif qurumlarda vəzifələr tuturuq, 
Azərbaycanı sevirik və ona sadiqik. Azərbaycan 
bütün postsovet məkanında həmişə ən tolerant, 
ən qonaqpərvər və duz-çörəkli ölkə olub, indi 
də belədir. Bizim işimiz haqq işidir. Biz qalib 
gələcəyik!”

Bəyanatı imzalayıblar: 
Səbinə Rakçeyeva, musiqiçi, Avropa 

Mədəniyyət Parlamentinin üzvü,
İrken Rakçeyeva, Bakı Dövlət Universiteti-

nin fiziki coğrafiya kafedrasının baş müəllimi, 
Ülviyyə Tağızadə, diplomat, “Azerbaijani 

Women’s Association” Qadınlar Cəmiyyətinin 
təsisçisi, 

Dmitri İshaqov, stilist, 
Züleyxa Akçurina, milli və beynəlxalq 

gözəlik müsabiqələrinin qalibi, fotomodel,
Rəna Abubəkirova, müəllim, sahibkar,
Marina Quliyeva, həkim, 
Emil Nemakin, təcili yardım işçisi, 

Rinat Salixov, “Silk Way Helicopter” 
bortmühəndis,

Qeliya Çukmarova, beynəlxalq hüquq 
mütəxəssisi, 

Zemfira Əliyeva, iqtisadçı-menecer,
Liya Karatayeva, pedaqoq, 
Zülfiyyə Süleymanova, bank işçisi, 
Nailə İşmakova, Azərbaycan Gidlər 

 Assosiasiyasında ekskursiyaçı,
Adilə Maneyeva, dəmiryol nəqliyyatı 

 mühasibi, 
Ömər Akçurin, inşaat sektorunun rəhbəri, 
Səidə Ramazanova, “Dustlık” uşaq teatr 

dərnəyinin rəhbəri, 
Sultaniyyə Valeriyeva, ictimai xadim, 
Elmira Yusifli, dövlət idarəçiliyi meneceri, 
Səfiyyə Ağamirova, “HR & ISO coordina-

tor”, innovasiyalar üzrə əlaqələndirici, 
Flora İshaqova, uşaq həkimi, 
Aydar Fayzov, ticarət şöbəsinin rəhbəri, 
Liliya Fayzavova, neft sahəsinin inzibatçısı, 
Rauf Kərimov, neft sahəsinin meneceri, 
Saniyə Kərimova, pensiyaçı, 
Nuraliyyə Mehralıyeva, pensiyaçı.

Xatırladaq ki, bu il sentyabrın 27-də 
Ermənistan silahlı qüvvələri Azərbaycan 
Respublikasına qarşı genişmiqyaslı hərbi 
əməliyyata başlayıb, Azərbaycan Silahlı 
Qüvvələrinin mövqelərini və mülki obyektlərimizi 
intensiv atəşə tutublar. Azərbaycan Silahlı 
Qüvvələri bu hərbi təcavüzə cavab olaraq 
Birləşmiş Millətlər Təşkilatı Nizamnaməsinin 
51-ci maddəsinə tam uyğun şəkildə, hər bir 
dövlətin özünümüdafiə hüququ və beynəlxalq 
hüququn normaları nəzərə alınmaqla işğalçı 
qüvvələrə qarşı əks-hücuma keçiblər. Təmas 
xəttindən 50-250 kilometr məsafədə yerləşən 
Gəncə, Biləsuvar, Tərtər, Ağcabədi, Bərdə və 
Xızı şəhərlərində Azərbaycanın dinc əhalisinin 
2020-ci il sentyabrın 27-dən bəri nizamsız 
şəkildə atəşə tutulması nəticəsində 29 dinc 
sakin, o cümlədən 3 uşaq həlak olub, 144-dən 
çox insan müxtəlif dərəcəli xəsarətlər alıb. 

AZƏRTAC

Dağlıq Qarabağ münaqişəsi barədə 
xarici KİV-lərdə məqalə dərc edilib

Bakı Beynəlxalq Multikul-
turalizm Mərkəzinin mətbuat 
xidmətindən AZƏRTAC-a 
bildiriblər ki, məqalədə Dağlıq 
Qarabağ ətrafında, xüsusilə 
bir sıra beynəlxalq KİV-lərdə 
Ermənistanla Azərbaycan 
arasında münaqişəyə iki 
yanaşma olduğu qeyd edilir. 
Müəllif bildirir ki, opponentlər 
ya münaqişəni dini səviyyəyə 
çıxarmağa çalışır, ya da 
gərginliyin “etnik səbəblər” 
üzündən artdığını iddia edirlər. 

Məqsəd münaqişəyə daha çox tərəfləri 
cəlb etmək və ictimai fikirləri manipulyasiya 
etməklə dini fərqlilikləri üzə çıxarmaqdır. 
Digər məqsəd isə “xristian ermənilər yenidən 
müsəlmanlar tərəfindən qətlə yetirilir” mifini 
beynəlxalq aləmə, xüsusilə də Qərb dün-
yasına çatdırmaqdır. Böhtan kampaniyası 
əvvəlcədən proqnozlaşdırılırdı. Münaqişənin 
dini səbəblərdən meydana çıxması ilə bağlı 
ittihamlar xəstə təxəyyülün nəticəsidir. Çünki 
Azərbaycanda dinlər və ya konfessiyalar 
arasında heç vaxt insident olmadığı üçün 
narahatlığa heç bir səbəb yoxdur və bundan 
sonra da olmayacaq. Azərbaycanda müxtəlif 
dinlərin nümayəndələri sərbəst ibadət edir və 
dini ayinləri heç bir maneə olmadan yerinə 
yetirirlər. Hər bir ibadət yeri dövlətin birbaşa 
dəstəyi ilə tikilir, təmir edilir və qorunur. 

Digər ekstremal təbliğatçılar qrupunun 
fikrincə, Ermənistan-Azərbaycan Dağlıq 
Qarabağ münaqişəsi etnik xarakter daşı-
yır. Erməni məmurları bu təxribatçı iddianı 

möhkəmləndirmək üçün Azərbaycanda 
yaşayan müxtəlif xalqların nümayəndələrini 
əks-mövqe sərgiləməyə çağırsalar da, 
onların çağırışına səs verən olmadı. Etnik 
və dini kimliyindən asılı olmayaraq, bu gün 
bütün azərbaycanlılar qatı düşmənə qarşı 
çiyin-çiyinə mübarizə aparırlar, heç vaxt 
ölkədənkənar siyasi çağırışların və təbliğatın 
qurbanı olmurlar”. 

Qarabağda yaşayan etnik ermənilərin 
Ermənistan tərəfindən münaqişə qurban-
ları kimi istifadə edilməsinin vurğulandı-
ğı məqalədə, həmçinin deyilir: “Bu gün 
Ermənistandan fərqli olaraq Azərbaycan 
monoetnik dövlət deyil, ölkəmizdə multi-
kulturalizm siyasəti uğurla həyata keçirilir. 
Azərbaycanın ədalətli mübarizəsi nə dini, 
nə də etnik mübarizə deyil. Bunu, sadəcə 
olaraq, Azərbaycanın tarixinə, dövlətimizin 
dini və ya etnik müxtəlifliyinə nəzər sal-
maqla sübuta yetirmək olar. Ermənistan-
Azərbaycan Dağlıq Qarabağ münaqişəsinin 
səbəbi Ermənistanın ərazi iddiaları və işğalçı 
siyasətidir. Azərbaycan ərazisinin Ermənistan 
silahlı qüvvələri tərəfindən işğal olunması 
və bir milyondan artıq vətəndaşımızın öz 
dədə-baba torpaqlarından didərgin düşməsi 
beynəlxalq cinayətdir. Bunu təsdiq edən 
yüzlərlə sənəd və fakt var. Lakin elə edirlər 
ki, təxminən 30 ildir problem ədalətli həllinə 
mail olunmur. Ona görə də biz işğal altındakı 
torpaqları geri qaytarmaq üçün güclü olma-
ğa və öz hüquqlarımızı özümüz həll etməyə 
davam etməliyik. Bu hibrid və çoxvektorlu 
müharibədə qələbə Azərbaycanın olacaq-
dır. Hər bir azərbaycanlı münaqişəyə şərəf 
uğrunda birgə mübarizə kimi baxır. Qarabağ 
Azərbaycandır!”

Bakı Beynəlxalq Multikulturalizm Mərkəzinin icraçı direkto-
ru Rəvan Həsənovun İsrailin “The times of İsrail” portalında 
Azərbaycanın mədəniyyətlərarası və dinlərarası dialoqda oyna-

dığı əhəmiyyətli rol haqqında məqaləsi fransız dilində, Almaniyanın 
“Next24” xəbər portalında isə Dağlıq Qarabağ münaqişəsinin dini və 
milli zəmində olmaması barədə məqaləsi alman dilində dərc edilib. 

